
Lanaren egitasmoa tratamendu psikiatrikoaren xedea itxaropenaren berreraiketan datzala erakustea da. Psikiatria, Henri Eyren aburuz, askatasunaren patología bada
, tratamendu psikiatrikoaren eginbeharra galdutako itxaropenaren berrantolamendua izanen da. 

“Galdutakoa” esateak iraganera garamatza, historiara, oroitzapen mingarrira. “Berrantolamenduak”, berriz, etorkizunera, aurrerantzean dagoen egitasmora, esperantzara. Hauxe da askatasunaren une zehatza eta bakarra: orain, historiaren zama soinean, etorkizuna eraiki behar. Non iragana, oraina eta etorkizuna bat datozen.

 Iragandako historiak eta ezinbesteko errealitateak baldintzatzen duten une bakar honetan jokatzen da etorkizuna, eta horretaraxe murrizten da gure askatasuna. Iragandako historiari so eginez, galeraren sentimendua nagusituz gero, depresioaren sentimendua ezartzen doa. Galerari darion ezinaren eraginez etorkizuna belztu egiten da eta larritasuna finkatzen doa, norberaren baliabideen gutxiestearekin, oraina, etorkizunarekiko izuaren menpean, jasanezina bihurtuz, itxaropenaren bidea estaliz eta eragotziz.

Orainaren bidegurutze honetan jokatzen da osasuna (eta gaixotasuna). Eta kakoa, giltzarria, itxaropenean dago.

Itxaropena da tratamendu psikiatrikoaren xedea.
Psikiatria hitzak gehiengoaren baitan piztu ohi dituen burutazioak eromenarekin, eroetxeekin, aldrebeskeriekin eta darizkien eranskin arraro, lotsagarri eta erdeinuzkoekin loturikoak dira.  Eldarnioa, haluzinazioa, oinaze psikikoa, depresioa, eskizofrenia, larritasuna, obsesioa, fobia, anorexia eta tankerako zerrenda luze bezain trakets eta sufrimenduz blaitua dakarkigu burura. Psikiatriaren trena, Sarrionaindiaren olerkian bezala, “infernurantz doa beti” eta bere atean Danteren “lasciate ogni speranza” legoke.

Baina itxaropena da psikiatriaren helburua…”Dónde esperar consiste/ en encontrar una buena razón/ para el paso de los días… (Carlos Marzal)”. Hala ere, “Itxaropena” hitzaren peskizan, psikiatriako eskuliburuak, hiztegiak, artikuluak eta abar begiratuz gero, uzta urriarekin aurkitzen gara. Adibidez, Kaplan-Sadock-en eskuliburuko indize alfabetikoan aipamen bakarra dauka. Eta gehientsuenetan bat bera ere ez. Eta nekez aurkituko dugu tituluan itxaropen hitza daraman liburu bat.

Bizitza etorkizunaren itxaronaldian igarotzen da. Itxaronaldi hori, gehienetan, era negatibo-larrian aipatzen da filosofia eta literaturan. Hor daude Kierkegaard-en “Angustiaren kontzeptua”, Unamunoren “El sentimiento trágico de la vida” eta abar eta abar. Itxaronaldi positiboa den itxaropenaren inguruan, berriz, ale bakanak soilik aurkituko ditugu. Horietako batean abiatuko da artikulu honen hausnarketa, Ernst Bloch filosofoaren lanean hain justu.
Ernst Bloch: itxaropena eta utopia (Esperantza printzipioa):

Marxismoak hogeigarren mendean bi filosofo handi utzi zituen, bata György Lukács  eta Ernst Bloch bestea. Biek Hegel-en jaraunspena aldarrikatzen zuten, baina Bloch-en pentsaera, Lukács-ena ez bezala, utopian zentratu zen. Bere idazlan nagusia Das Prinzip Hoffnung (Esperantza Printzipioa)  da eta 1954 eta 1959 urteen artean argitaratu zen.
Marxismoa, beretzako, utopia ahalbidetzen duen bitartekari zientifikoa, politikoa eta soziala da. Bloch-ek, Hegel-en uberan,  orokorreko sistema irekitzat hartzen du filosofia eta ekidinezina ez den prozesu historiko-dialektiko gisa miatzen du errealitatea, non giza-praxia sormen askeari eta kulturaren balioari esparrua utziz hedatzen den, determinazio ideologikoen haratagoko ekoizpenean.  

Esperantzaren funtsezko afektuak eta fantasiaren eta errealitatearen bitartekaria den utopiarenganako ezagutzazko funtzioak bereizten du gizakia. 

Guzti hori ondo baino hobeto agertzen da Bloch eta Freud-en arteko alderatzean. Bloch-en arabera Marxismoak egundoko karga utopikoa dauka. Historiaren determinista ez den kontzepzio marxista batean hobeagoko etorkizuna ez dago present eta huts egin dezake. Etorkizunaren eraikuntzak utopikoaren esanahia berreskuratu behar du. Berreskuratze honi utopia zehatza deitzen dio Bloch-ek. Eta bi oinarri dauzka, antropologikoa eta materiala.
A-: Oinarri antropologikoa: Utopiaren alor antropologikoa argitzeko Freud-ekiko erkatzea aukeratzen du Bloch-ek. Bereganatutako psikoanalisiaren kritikan aurkitzen ditu sistema propioarentzako behar dituen kategoria antropologikoak. Asegabeko libidoaren desirek, Freud-en teorian, konplexuen eta neurosien patología ekoizten dute. Norberaren patologiaren ezagutzan oinarritzen da osaketa  eta bidea interpretazioen bitartez burutzen da. Baina, neurosiak jotakoa, errepresioaren deszifratzea  eragozten tematzen da. Isileko desira asegabeak inkontzientean murgiltzen dira eta han usteltzen dira zentsuratuta, zergatiaren ezagutzagabetasunean. 
Testuinguru honetan inkontzientea, Freud-en aburuz, gehien ez jakindakora murrizten da. Psikoanalisiak prekontzientea ere deitzen dio, baino hau erreprimitu aurretiko kontzientziari soilik dagokio. Inkontzientea ahaztutakoa da, edo hobeki esanda, erreprimitutakoa; eta hori dinamikoki gertatzen da eta, deszifratze eragiketa sakon baten bitartez ez bada, ez da kontzientziara itzultzen. Inkontzientearen beste hirugarren  adiera bat ere aipatu zuen Freud-ek, non osagarri bereizgarria ez dagoen erreprimituan baizik etorkizunean. Bloch-en ustetan Freud-ek ez zuen ideia hau borobildu. 
 Oinarriotan abiatuz Bloch-ek eguneko eta gaueko ametsak bereizten ditu. Gaueko ametsak gehien ez kontzientera dagozkie. Egunekoak berriz, ameslariaren ikusmiran, berria denarengana zuzentzen dira. Eguneko ametsen analisiak oraindik kontziente ez den zerbait aurkitzen du beraietan. Psikologiak ez du bilakatu dagokion izaera aurrerakoi hau. Baina Bloch-ek garrantzi handia atxikitzen dio. Inkontzientea, horrela, etortzeko dagoen aurretiko kontzientzia bezala agertzen da. Beste era batean esanda, psikologiaren magalean genetikoa, berria denaren esparrua sortu behar da, zeren prekontzientea bada, bere eduki kontzientea oraindik agerian ez dagoelako da; etorkizunean iratzarriko den zerbait da. Prekontzientzia honen une garrantzitsuenak gaztaroa, aldaketa garaiak, aldakuntza denborak eta gizakiaren sormen arloak dira. Bloch-en iritzirako jeinuzko gizakiak katalizatzen dituzte gainontzekoak  sumatu bai  baina ekoizten ez dituzten eguneko amets hauek.
Bloch-en esanetan Freud eta Jung-en psikoanalisiak “inkontzientea historiko-bilakaerazko prozesu batean igarotako gauza bat bezala soilik kontsideratzen du, subjektuaren sotoan eta han bakarrik murgildutakoaren legez”. Ondorioz irrikak, gorputz bizidunetik askatzerakoan, mitifikatu egiten dira. Idoloen antzeko zerbaiten antza hartzen dute: libidoa (Freud), poterearen gogoa (Adler), jatorrizko Dionisos (Jung) absolutizatu egiten dira eta, horrenbestez, ezin dira ekonomiko eta giza-baldintza gisan eztabaidatu. Baina egiaz, gizabanako ezberdinak eta garai historiko batzuek kokatzen diren giza-klaseen arabera aldatzen eta orientatzen dira.  Bloch-ek irrika partzial bezala ikusten ditu; eta psikoanalisiak ahantzitako funtsezkoagoa den beste behar bat badagoela usten du: gosea. Instantzia oinarrizkoena autokontserbaziora bultzatzen gaituen irrika da, gosea hain justu..  Eta irrika honek jartzen ditu besteak lanean: “Sabelean isuri behar da olioa lehendabizikoz. Bere grina hain zehatza eta, darion irrika hain ekidinezina izanik, ezinezkoa da luzaroan erreprimitzea”. Egia bada libidoaren garrantzia, hipokrisiaren eraginez, isilean mantendu dela, are egiagoa da, Bloch-ek dioenez, klase arrazoiengatik,  garrantzitsuagoa den gosearena estali egin dela. Irrika honen alboan libidoarena, konparatiboki, luxu bat da.
Funtsezko irrika honetan abiatuz eraikiko du Bloch-ek bere sentimenduen teoria. Irrikak sentitu egiten dira. Eta sentimen hauek, aurreneko bereizketa batean, desiretan eta irrikei dagokien aldarapenetan (repultsio) gauzatzen dira. Bultzatzen duten irrikak, sentimen gisa hartuz, afektuak dira. Oinarrian pertsonaren egoerak dira. Existentzialki ulertzen dituenez, izateko mota bat dira afektuak. Eta esanahi handia daukate adimenarentzat: …“Afektuekiko kontaktu intelektuala ezinbestekoa da edozein ezagutzarako”…Bi motatako afektuak daude: asebetetako afektuak (bekaizkeria, gutizia, begirunea) eta itxaropeneko afektuak (desiraren arabera bereizten direnak, desiratuak edo ez desiratuak izatearen arabera).

Itxaropeneko afektuen (beldurra, izua, esperantza, fedea) bereizgarri nagusia honakoa da: irrikaren xedea indibidualki eskuraezinezkoa da orain, orain ez dago; beraz, lortua izango ote denaren zalantza dario. Asebeteko afektuekin  alderatuz gero, itxaropeneko afektuek askoz ere mamitsuagoak dira asmoari, edukiari eta xedeari dagokion aurrerapenean. Beraz afektu utopikoak dira. Euren emaitza, desiratua edo beldurrezkoa izan, ez dago erabakita: “..Itxaropeneko afektu garrantzitsuena, afektu grinatsuena, subjektuaren afektuen artean nagusiena... esperantza da…”.  Esperantzak egituratzen du subjektua.
Afektuek irrikekin daukaten harremanarekiko kontzepzio honetan abiatuz eraiki zuen bere teoria Blochek. Iraultzarako dauden baldintzen  ardurak gosean dauka bere oinarria. Autokontserbaziorako joera autobilakaeraren irrika bihurtzen da. Kontzientzian tematizatutako gosean dauka oinarria itxaropeneko afektuen egituraketak. Eta hauek, eguneko ametsen bitartekaritzari ezker, etorkizun desberdin bat aurreratzeko gaitzen dira. Ametsok ezabatu nahi den  gabezia baten hautematean sortzen dira. Hau da, bizitza hobeago baten ametsa dira. Egia esan, kalitate murritzeko ametsak ere baitaude, errealitatea saihesten eta ordezkatzen saiatzen direnak. Baina baita gizakien kuraia eta itxaropena sustatu eta elikatzen dutenak ere (oraingoz ez jakina, ez izana).

Bloch-en teorian ametsak,  egunekoak eta gauekoak, kontzientzia utopikoaren esparruan kokatu behar dira. Psikoanalisi freudiarrak ez ditu berdin balioztatzen eguneko ametsak eta gaueko ametsak. Aurrenekoetan bigarrengoen hasera soilik ikuskatzen du. Eta, Bloch-en azterketaren arabera, psikoanalisiarentzat, indarrean dagoen errealitatera soilik mugatzen denez, amets oro errepresioaren adierazpena da.
Bloch-en ustetan gaueko ametsak igarotako bizitzaren bulkadan elikatzen dira funtsean, bere eraginpean ez da ezer berririk sortzen. Justu alderantzizkoa gertatzen da eguneko ametsekin, zeintzuk etorkizuneko proiekzioa diren (gaueko ametsen iragarpena baino zerbait gehiago, beraz). Jagoletza egoerako ametsak ez dauka errepresioaren adierazpena zertan izanik; nahita hasitako etorkizuneranzko  bidaiaren aurreneko urratsa izan daiteke. Eta  ez da Niaren jagoletzaren moteltze unean sortzen,  bizitzako eta munduko testuinguruaren  hautemate kontzientzian baizik. Eta ezaugarri nagusi bat dauka: izaera utopiko gisa har daitekeen mundua hobetzearena hain justu.
Bloch-en pentsaeran eguneko ametsa alor utopikoaren zabaltasunean eta sakontasunean zehazten da. Eguneko ametsak artearen aurrekariak dira eta, sinbolikoki, gizartearen etorkizuneko hobekuntzaz aritzen dira.
Bestelako azken bereizgarri bat ere badaukate. Gaueko ametsak bezala desiratik sortzen dira, baina errealizatzeko, burutzeko gogoa daukate. Pentsaera freudiarrak sublimazioa artearekiko ordenazioaren arabera antolatzen duen legez, Bloch-ek esperantzarekiko daukan eduki utopikoa antolatu behar dela pentsatzen du. Eguneko ametsak ez dira, ilusioaren teorian gertatzen den gisa, umekerien eta jolas  ederren arkaismorako esparrua, baizik eta izan daitekeen errealitatearen aurrerapen fantastikoa. “eguneko fantasiaren edukiera irekia, aurreragarria da eta bertan ezkutatzen denak aurrera egiten du”. Eguneko ametsaren egitasmoak “Ez dauka lurpetik atera eta interpretatu beharrik baizik eta zuzenketarena, eta gai izanez gero, zehaztasunarena”.
Ametsak eta afektuak elkarrekin estu lotuta daude. Itxaropeneko afektuek eguneko ametsen irudiak eraikiko diren eremuaren sorrera errazten duen gogo-egoera  iratzartzen dute. Baina marraztutako egitasmoen handitasuna, funtsean, afektuetan dago. Nahiz eta itxaropeneko afektu hauen asmoa iragarlea soilik izan.
Lehenago aipatu den bezala oraindik kontziente ez denaren altzoan, bere edukiaren arabera, oraingoz presente ez dagoena iratzartzen hasten da: Orain arte deskribatutako osagarriek osatzen dute, arrazoiaren eragiketarekin batera, itxaropenaren osoko esanahia. Itxaropena ez da gogoaren mugimendu bezala bakarrik pentsatzen, baizik baita funtzio utopiko kontziente eta jakina bezala ere. Bere edukiak  funtsean fantasiari dagozkion eta izan daitekeenaren aurrerapenak diren irudikapenekin adierazten dira. Eta utopiaren bi mota bereizi behar dira, heldutasunik gabekoa bata, ahalbidearekin harremanik ez duena, fantasiatsua; eta heldua bestea, errealitatearen ahalbideari dagokiona. Utopia, kasu honetan, utopia zehatz gisa definitzen da. Bloch-en sistemako teoriaren, praxiaren eta antropologiaren osagarri guztiak itxaropenean biltzen dira:
“Funtzio utopikoa, itxaropeneko afektuaren eragiketa gisa, esperantzaren iragarki bezala ulertuta”… “ametsaren eta bizitzaren arteko lotura puntua da (ez balego, ametsak utopia abstraktua besterik ez luke ekoiztuko eta bizitza huskeria izango litzateke)”…Eta puntu hori… “Oinen gainean eraikitzen den  gaitasun utopikoan kokatzen da, zein ahalbide errealarekin loturan dagoen beti”.
Itxaropenaren eduki historikoa kultura da, etorkizun historiko zehatz baten erreferentzian hartuta: “Esperantza, itxaropeneko afektu gisa, arrazoiaren soinean, eta arrazoia itxaropeneko afektuaren magalean docta spes altzoan elkartuta: itxaropen adimentsua”… “Arrazoia ezin da loratu itxaropenik gabe eta itxaropenak ezin dezake arrazoirik gabe hitz egin”.
Bloch-ek behin eta berriz azpimarratzen du itxaropenaren ezagutzazko era aurrerapenezko izaera. “Aurrerapena esperantzaren eremuan aritzen da eta ez da ikuskatzen afektu bezala soilik, beldurraren kontrajarrera gisa (beldurrak ere aurreikusten du), baizik eta, funtsean, ezagutzazko izaera daukan ekimen orientatzailea bezala (beraz kontrajarrera ez dauka beldurrarekin, baizik oroimenarekin). Itxaropen hau da historiaren ekintza progresiboa mugitzen duena: “Itxaropena, edozein kasutan, iraultzailea da. Inoiz ez dago ziurtasunik, baina itxaropenik gabe ez da posible ekintzarik”.

Baina guzti honek, hau da oraindik kontziente ez denak, itxaropeneko afektuak, utopiak, eduki bat izanen beharko du. Dagokion korrelatua, Bloch-en esanetan, subjektuaren  ikusmirak hutsak ez izatea eragozten duen oraindik gertatzeke dagoena da, oraingoz ez-dena, ahalbide objektibo bat da.
B-: Oinarri materiala: Beraz, bere sistemaren printzipioa esperantza da; itxaropenak bultzatzen du gizartea bere zorian ez etsitzera. Baina utopiari, eta berak burutu arazten duen itxaropenari, desira eder bat baino zerbait gehiago izatekotan, errealitatearen lurzoru bat erantsi behar zaio. Horrela, sistema sustatzearren, esperantza printzipioa bere korrelatua den materia printzipioan oinarritzen du Bloch-ek. Aldakuntza ahalbidetuko duen oinarria materian (errealitate oro materia da) dago.
Materiak bere erraietan darama ahalbidea eta, horrenbestez, aldakuntza ere materian sustatzen da. Ahalbidearen kontzeptua prozesuzkoa  den errealitate gisa ulertzen da, non prozesua orainaren eta agortu gabeko iraganaren eta, batez ere, etorkizunaren arteko bitartekaria den. Errealitateak, bere prozesuzko ibilera, ahalbideari ezker burutzen du. Partzialki soilik baldintzatua dagoena, guztiz determinatzeke dagoena, erabat beharrezkoa ez dena  da posiblea. Bloch-ek objektiboki ahal dena eta benetan ahal dena bereizten ditu.   Objektiboki ahal dena  ezagutzaren alorrari dagokio eta, izateko dauzkan nolabaiteko baldintzak biltzen dituenez, zientifikoki itxaron daitekeen zerbait da. Benetan ahal denari dagokionean, berriz, objektuaren inguruan izaerarako baldintzarik ez dago oraindik (baldintzak ez direlako heldutasunera iritsi edota baldintza berriak sortzeke daudelako). Errealitatea, bere oinarrian eta helburuan, borobildu gabe dago oraindik.
Urrats bat haratago Bloch-ek, Aristoteleren bi esamolde bereganatuz, errealitatearen bi ahalbide bereizten ditu: bata, kata to dynaton (aukeraren arabera, izakia ahal denaren alorrean); bestea, to dynamei on (ahalbidean izan). Aurrenekoak, errealitatearen azterketa kritikora gaituz, orain ahal denaren determinazioa gauzatzen du; bigarrengoak etorkizunean lortu daitekeena sustatzen du. Aurreneko ahalbideak orain posible dena besarkatzen du. Bigarrengoak etorkizunera irekitako ahalbidea adierazten du. Aurrenekoak ezarritako xedearenganako bidea eginarazten du. Bigarrengoak lortutakoa behin betikoa ez dela erakusten du, haratagorako ahalmena ere badagoela adierazten du.

Materia, beraz, benetako ahalmena da, gertatu daitekeen ororen sustapena da. Etorkizun desberdin baten oraina da eta bertan sustatzen den  ontología oraindik ez denaren ontologia da. Oraindik egiteke dagoenari oraindik kontzienteki jakin gabea dagokio. 
Baina materia ez da desberdindu gabeko errealitate orokorra. Materia, izateko, era desberdinetan bereizita egoteaz gain, bilakaera prozesu batean determinatzen da historikoki. Materiak errealitate mekanikotik gizakirainokoa besarkatzen du. Eta gizakia da “materiaren gehienezko apogeoa” (Schelling, Engels). Munduaren prozesuaren orientatzaile determinatzailea gizakia da. Bloch, materia aipatzen duenean, gizakiaz ari da. 
Errealitate guztia besarkatzen duen materia eraginkorra da. Eta errealitate eraginkor hau, hartzitzen dago, eta altzoan dauka hedapen oro. Ahalbidezko eta etorkizunezko ahalbide hau itxaropen antropologikoen korrelatua da. Oraindik kontziente ez denari, ez jakinari, ametsei eta errealitate desberdinaren itxaronaldiari izaeraren arloko fundamentua dagokio. Eta horrela, bere altzoan ahalmenak ernaltzen dituen errealitate material batean oinarrituz, oraindik ez denaren ontologia egituratzen da.

Izaeraren oraindik-ezaren ontologia oraindik presente ez dauden adierazpenetara dinamikoki irekita dauden errealitateen ontologia da. Ontologia hau benetako ahalbidean definitzen da. Ahalbidea ez da mugatzen  oraindaino izandakoaren ontologiara; beti berrekiten dagoen ontologiaren barnekoa da, oraindik ez den izaeraren ontologiari dagokio. Iraganaren ahalbideetan eta izadi osoan etorkizuna aurkitzen du. Izaerak gizakiaren ahaleginetan eta munduan dauzka bere bitartekariak, baina oraindik ez da errealitate bat, baizik benetan-posible den zerbait utopikoa. Errealitatearen determinazioa orainean nabarmentzen da oraingoz ez denaren gisa. Ez horren baitan dago oro, bere altzoan hasten da dena, edozer zerbait bere erraietan eraikitzen da. Zerbaiten  gabezia da, eta gabezia horri darion atsekabea. Faltan dagoenarekiko   bulkada da. Bizitzako irrikak ez dagoenaren gisa definitu behar dira: irrika, behar, gogo eta, oinarrian, gose bezala.
Eza ez-edukitze legez determinatzen da. Eza, sorreran, oraingoz hutsik dagoena da, determinatzeke, erabaki gabe dagoena, hasieraren atariko gisa. Errealitatearen Eza ez-edukitze, oraingoz-ez bezala definitu daiteke. Horrela izanik, egituraketa orain eta hemen eraikitzen da. Berrikuntza oro orain suertatzen da, utopia aktuala oraina da. Errealitatearen potentzialtasuna orainaren mami ontiko ilunean dago. Bertan aurreikusten da noraino iris daitekeen. Eta esperientzia ilun honetan itxaropeneko afektuen laguntza dauka. Bertan sortzen da itxaropena eta baita aurreikusitakoaren oraingoz ez gauzatzeak sortarazten duen malenkonia ere. Oinarrian Ez den funtsezko egoera horretan datza, beti aurrera bultzatuz, mundua mugimenduan ezartzen eta mantentzen duen eragile sakon eta efektiboa. Munduaren sekretua gizakiaren argitutako sekretuan dago. Ardura honen eraginpean idatzi zuen Bloch-ek Esperantza printzipioa eta hasieratik aurkeztu zituen erantzun beharreko bost galdera nagusiak: Nor gara?, nondik gatoz?, nora goaz?, zer itxaroten dugu? Zer daukagu zain?
Beraz, Ernst Bloch-en sistema filosofikoaren oinarrizko intuizioa honakoa da: orainaldian sustatzen da itxaropena. Berehalakotasunean dago munduaren kakoa. Historiaren une bakoitza, behin eta berriz, historiaren hasierako une bihurtzen da. Une honetan hasten da historia, berriro. Orainaldia potentzialtasunez beterik dago. Baina, potentzialtasuna ilunpean murgilduta dago eta etorkizuna momentu honetako iluntasunean abiatzen da.  Zeren berehalakotasunaz jantziriko oraingo uneari argitu gabeko jatorriaren iluntasuna, ezjakintasuna dario. Orainaren nukleoa oraingoz argitzeke dago. Orain beltzean abiatzen da itxaropena. Baita larritasuna ere. Jatorrizko galdera ilunaren argiketan datza munduaren prozesua.
Orainaldia iluna, beltza, zalantzaz beterikoa izanik, baikortasunerako, optimismorako aitzakiarik ez dago. Optimismoa emaitza eta datu baikorretako orainaldian sustatzen bada eta gizakiaren orainaldia, sortzez eta berez, iluna eta beltza bada, nolaz esan daiteke itxaropena  baikorra baino ezkorra izateko zio gehiago eskaintzen dituen orainaldian oinarritzen dela? Erantzuna metafora batez baliatuz eskaintzen du Bloch-ek: gizakiaren begian  ere ba dago puntu itsu bat, nerbio optikoa erretinan sartzen den puntuan, hain justu; itsasontziak orientatzen dituen itsasargiaren oinean ere ilun egoten da. Ba errealitatearen izaera ilunpe horren potentzialtasunean irekitzen da berriaren ahalbidera eta, horrenbestez, izaera bera utopiara zabalduta dago. Horixe da Ernst Bloch-en  funtsezko intuizio existentziala eta bere eraikuntza teorikoa hortxe abiatzen da.
Eta psikiatriaren mamia, izateko zioa, edukia, potentzialtasunez beteriko gune horren esparruan jokatzen da. Ilunpearen maratilan argiaren izpiak ez direnean ikusten, beltzaren eremuari amaierarik ez zaionean iragartzen, egoerari etorkizuna ixten zaionean, orduan ezartzen baita depresioa, orduan aztoratzen baita pertsona, orduan jotzen baita biharkotzera, orduan hartzen baita errealitatetik haratagoko fantasia antzura daraman bidea, orduan geratzen baita pertsona itxaropenik gabe. Eta tratamenduaren xedea galdutako itxaropenaren berreskuratzean datza, hain justu. Itxaropenaren jatorria, argia begiaren gune itsuan sortzen den legez, iluntasunean dagoelako. Horixe erakusten du Ernst Bloch-ek  bere Esperantza printzipioan.


Bloch-en arabera, beraz, materiak subjektuarekin lortzen du bere apogeoa  eta subjektuaren mamia itxaropenean datza. Antzeko  mezuaren baieztapena aurkitzen da, nire iritzian, euren artean erabat desberdinak diren beste bi iturrietan: Israelgo profetetan ( Isaias eta Jeremias batez ere) eta Samuel Beckett-en (En attendant Godot). Era laburrean aipatuko ditugu:   
1-:Profetak:


Gerra zibila bukatu eta ondorengo urteetan sortu, hasi eta hezitakoen belaunaldiaren testuingurua, kulturalki, erlijio katolikoak mugatzen zuen eta, politikoki, frankismoak. Bi osagai horiekin blaitutako haurtzaro eta nerabezaroaren ondoren, gazte denboran, jasotako ideien, ohituren, inposaketen eta abarren iraultzarako aukeraren parada ere egon zen, norberak bere hauta pertsonala egin ahal zedin. Barnerarazitako kulturaren eztabaidan eta garbiketan, bakoitzaren galbahe lana, ezinbestean, aurretik jasotako arrastoz, aztarnez modulaturik geratu zen, nahitaez kulturaren oinordekoak bai gara.

Jasotako erlijiozko heziketaren arloan nire baitan geratutako aztarnen artean kutunenetakoa profetena da, batez ere Isaias eta Jeremiasena. Eurak, bere jainkoaren izenean, herriarengana zuzentzen ziren eta mezuaren funtsa eta mamia honakoa zen: umezurtzen kontu hartzen duzunean, alargunetaz arduratzen zarenean, txiroei berea itzultzen diozunean, injustiziak ekiditen dituzunean…, orduan, soilik orduan, izanen naiz ni zure Jainkoa, eta orduan izango zara zu nire herria. 

Jainkoa eta Jainkoaren herria geroaldikoak dira. Ez da itzulpenaren kontu bat. Aditz horiek, eginiko itzulpen guztietan, geroaldian agertzen dira, geroaldian baitago mezuaren giltzarria. Baldintza horiek betetzen ez diren bitartean ez dago ez Jainkorik ez Jainkoaren herririk. Orain  Jainkorik ez dago. Jainkoa, izatekotan, etorkizunean izanen da; berdintasunean, justizian, maitasunean oinarrituz eraikitako etorkizuna da Jainkoa.  Ez da aldez aurretikoa baizik ondorioa; gizarte justu, orekatu, zintzo baten eraikuntza da Jainkoa. Itxaropena da Jainkoa.   (Ur sakonak dira hauek, batez ere exegesian eta hermeneutikan erabat legoa den batentzat. Hala ere, Jainkoaren arazoaren eztabaidan sartzekotan, ildo honetatik ekingo nioke: Jainkoa, izatekotan, esperantzaren eta justiziaren amaieran legoke). Profeten ahoan: 
“…Zeuen jokabidea eta egintzak benetan zuzentzen badituzue, gizarte-harremanetan justizia defendatzen baduzue, arrotza, umezurtza eta alarguna esplotatzen ez badituzue, lurralde honetan odol errugaberik isurtzen ez baduzue eta, zeuen buruari kalte eginez, beste jainkoen ondoren ibiltzen ez bazarete, orduan zuekin biziko naiz toki honetan…” (Jeremias 7/5-7).
“…Aditu nire mintzoa, eta ni izango nauzue zeuen Jainko eta zuek izango zaituztet neure Herri. Ibili beti nik agindutako bidean, eta zorioneko izango zarete…” (Jeremias7/23).
Mezua behin eta berriz errepikatzen zuten Isaias eta Jeremiasek: Isaias 25/8-9; 28/5-6; 28/17; 29/ 17-24; 30/18-26; 32/15-20; 58/1-14; 60/19-22. Jeremías 7/23; 9/23; 11/4, 21/12; 22/3-4; 24/6-7; 30/23; 31/8-9; 31/16-17. 
Horrenbestez, profeten mezuaren funtsa eta utopia zehatza, ez al datoz bat? 
2-: Samuel Beckett:

                    Ernst Bloch-ek Esperantza printzipioaren aurreneko liburukia argitaratu baino bi urte lehenago, 1952an, ikusi zuen argia Samuel Beckett-en “En  attendant Godot” antzerki lanak. Hemen ere, profeten antzera, bi hari nagusiren inguruan jokatzen da dena: bata oso garbia, zeren Vladimir eta Estragonek, bi protagonistek, denbora guztia “en attendant” (itxaroten) botatzen dute; bestea ez hainbeste, ez baitago batere garbi bi lagunek Jainkoaren itxaropenean ote dauden, naiz eta “Godot”en osagai “God”ek Jainkoa adierazten duen ingelesez. Nolanahi ere antzerkiaren nukleoa  “itxaroan” dago.
Bidean, hostorik gabeko zuhaitz baten inguruan, Vladimir eta Estragon lagunak  aurkitzen dira. Ez dakite ziur nondik datozen, non igaro duten gaua, zer gertatu zitzaien bezperan, noiztik dabiltzan, ezinbestean, elkarrekin. Gaua iristean, alde egiteko garaian, ezin joan. Hori bai daukatela garbi: Godot-en “itxaroan” daudenez, ezin joan: 
          ESTRAGON: ….goazen
                      VLADIMIR: Ezin dugu

                      ESTRAGON: Zergatik?

                      VLADIMIR: Godot-en zain gaude.

                      ESTRAGON: Egia.

Antzerkiak bi ekitaldi dauzka eta, nahiz eta eszenetan zatitzeke egon, ekitaldi bakoitzean, itxurazko monotoniaren itzalean, giza-bizitzaren atal anitz errepasatzen dira (9-10 ekitaldi bakoitzean), bata bestearengatik aipatutako leloak bereizten dituelarik: goazen – ezin dugu – zergatik? – Godot-en zain gaude – egia.
Beraz, hor daude Vladimir eta Estrabon (gizateria osoa) ezagutzen ez duten Godot-en itxaroan. Une oro alde egiteko gogoa nagusitzen zaie, baina geratu egiten dira,  ezin baitiote hutsik egin Godot-en itxaronaldiari. Itxaronaldira behartuta daudenez, hobe zerbait egitea, denbora zerbaitetan igarotzea. Eta horrela hasten da bizitzako atal desberdinen errepasoa: lehenik eta behin bururatzen zaiena damutzea da, agian jaio izanagatik damutzea. Damuz ari direla salbatu zen lapur onarekin gogoratzen dira. Urkatzeko aukera ere ba daukate…Bat-batean norbaiten etorrerarekin ohartzen dira, itxaropentsu; baina datorrena ez da Godot, Pozzo baizik (Pozzo jauntxoa Lucky bere esklabuarekin). Pozzo, jauntxo krudel eta esklabo bihurtzailea, ote da Godot? (profetek aipaturiko idoloetako bat?)...Hor daude denak, Vladimir eta Estrabon noraezean, biziraupenerako huskerien ardurapean; Pozzo jauntxokerian, bere beharrak asetzeko hurkoa esklabo bihurtuz; eta lepotik loturiko Lucky zerbitzari menperatua, morrontzan, lan oro bere gain dituelarik, pentsatzea barne. Eta Lucky pentsatzera derrigortzen dutenean, bere diskurtso transzedente, alderrai, nahasi eta korapilotsuak denak aztoratzen ditu, laurak borrokan ezarriz. Laurek lur jotakoan, barealdia iristerakoan, denak berdin jarraitzen du. Gaua iristear dago, Pozzo badoa bere esklaboarekin, Vladimir eta Estragon geratu egiten dira, Godoten itxaroan baitaude. Badator gaua. Godoten  ordez bere mezularia agertzen da Godot ez dela etorriko jakinaraziz.
Bigarren ekitaldiko eszenategia berdina da, baina oraingoan hosto batzuek agertzen dira zuhaitzean. Vladimir bakarrik dago eta abesten hasten da. Estragon iristen da orduan, eta berriro elkarrekin egoteak poztu egiten ditu. Pozik daudenez, zer egin dezakete? Ba, Godoten itxaroan jarraitu. Itxaronaldian oroimenak hartzen du tokia. Eta zerbaitekin ohartzen dira, zeren guztiz berdina dirudien eguna ez da hain berdina…Zuhaitzak, adibidez, hostoak dauzka. Berriro agertuko diren Pozzo eta Lucky ere desberdinak dira, itsua bata eta mutua bestea. Aurreneko ekitaldiko gertakizunak errepikatuz doaz, baina ez dira inoiz erabat berdinak (Ernst Bloch-ek esango lukeen bezala historia egunero hasten delako). Aldatzen ez den gauza bakarra itxaroan egotea da.  Eta itxaronaldian beti egin daiteke zerbait (oraina potentzialtasunez beterik dago). Amaieran hasierako egitasmo berbera burutuko zaie Vladimir eta Estragoni: itxaron beharrean gaudenez, sokamutur bat edukiko bagenu…Baina ez, Godoten itxaroan baitaude. Iluntzera doa eta, beste behin, mezularia dator Godot gaur ere ez datorrela iragarriz. Horrenbestez Vladimir eta Estragonek alde egitea erabakitzen dute. Antzerkiko azken hitzak:
Vladimir: Orduan, joango al gara?

Estragon: Goazen.

                              (Ez dira mugitzen).

Tratamendu psikiatrikoaren xedea: itxaropena.
Oinaze psikikoak laguntza eskatzera bultzatzen dituztenak lau arlo nagusietan bildu ohi dituzte ohiko eskuliburu psikiatrikoek: depresioa, psikosia, neurosia, pertsonalitatearen aztoramena. Eta, noski, edozein motatako menpetasuna, zein, oro har, aipaturiko atalekin nahasian egon ohi den.
Diagnostikotik haratago, arazo psikikoa gaitz bat baino gehiago jarrera bat, egoteko eta izateko era bat, Laing eta enparauek argi asko erakutsi zuten legez, ezinbesteko eta derrigortutako “hauta” bat delako, bere oinarrian dagoenaren bila joan behar da. Zeren, azken finean, arazo psikikoen barrenean, sustapenean, funtsean, hiru egoera mota nabarmentzen dira: etsipenarena, ihesarena, ziurtasunaren egarriarena. Eta diagnostikatzen diren mental-gaitzen sotoan hiru egoera horietako baten edota besteren aztarna sakona eta erabakigarria aurki daiteke. Hirurak itxaropenaren arlokoak dira; zehazkiago, itxaropenaren porrotaren esparrukoak.
Etsipena (depresioa):


Galeraren bizipenari eta etorkizunaren butxadurari darie etsipenaren sentimendua. Galdutakoarekiko erruduntasuna gehitzen da eta ustez merezi den zigorraren zama onartzen da. Atzera begira, etorkizunik ez dago eta oraina mugiezinezko eta amaigabeko une jasangaitz bihurtzen da, erruduntasun sentimenduaren eta zigorraren menean, norberaren buruarekiko erruki antzuan. Horra depresioa, malenkonia. Argi izpirik gabeko iluna, inongo ahaltasun ezari dagokion ezintasuna, jasan ezinezko oinazea. Ahal ezinaren bizipenak, etsipenean, batzuetan burutu ere egiten den amaieraren desira dakar. Beste batzuetan sufrimendu pairaezinak, itzulipurdi megalomano eta ahalguztidun batean, pasarte maniakora bultzatzen du, errealitatetik guztiz at dagoen portaera bitxi, eldarniotsu, oldarkor, barreiatu eta antzu batera.
Galeraren sentimenduari, etorkizunarekiko butxadurari, erruduntasunari eta norberaren buruarenganako errukiari dagokion ezintasunak izua elikatzen du. Ezintasunak eta izuak (larritasuna, antsietatea, herstura, itolarria, angustia) osatzen dute depresioaren espektroko gaitz guztien muina, itxaropena deuseztatuz . E. Bloch-ek deskribatutako orainaldi potentziala ezintasunaren eta larritasunaren azpian ezabatuta geratzen da, ilunean murgilduta. Galeraren zamari porrotaren bizipenarekin erantzuten zaio. Begirada atzera soilik  bideratzen da, etorkizunik ez dago eta oraina alferreko sufrikario bihurtzen da.
Iluntasun horretan hasten da tratamendua, ezkutatutako potentzialtasunaren aztarnen miaketan, lehenik eta behin izuaren moteltzean eta leuntzean saiatuz, pixkanaka itxaropenari ateak irekitzeko ahaleginean, dena posible delako.
Ihesa (psikosia): 


Ernst Bloch-ek erakusten duen legez materia da, errealitatea da benetako ahalmena, gertatu daitekeen ororen sustapena. Errealitatea etorkizun desberdin baten oraina da. Hiru osagai elkartzen dira orainaldi horretan: ahaltasuna edo potentzialtasuna, oraingoz ez denaren hutsa eta hutsari darion mami ontiko iluna. Ez den funtsezko egoera horretan datza, beti aurrera bultzatuz, mundua mugimenduan ezartzen eta mantentzen duen eragile sakon eta efektiboa. Hor abiatzen da itxaropen eraginkorra, utopia zehatza.
 Batzuetan, ordea, potentzialtasunaren kontzientziaren porrotak, oraindik ez denaren hutsak sortzen duen izuak  eta eurei darien iluntasunak ixten dizkiete ateak errealitatean oinarritutako itxaropenari, subjektua errealitatearekin loturarik ez daukan fantasia antzuan murgilduz, psikosian hain justu. Errealitatearen gordintasunaren jasanezinak ihesera  bultzatzen du, irudikapenezko mundu irreal baten eraikuntza ustelera. Psikosi mota desberdinetan nabarmentzen diren sintomek (disoziazioa, autismoa, eldarnioa, hautematearen aztoramena, asaldura psikomotorea e. a.) errealitatearekiko ihesa adierazten dute. Orainaldiari dagokion ez-edukitzearen izupean, ahaltasunaren kontzientziaren gabezian, etorkizunari ateak ixten zaizkio norberarenganako tolesduran (autismo), errealitate zatikatuaren bizipenean (disoziazioa), aurreiritziko eta jazarpeneko ideiagintzan (eldarnio), hautematearen aztoramenean (aluzinazio), ahalguztiduntasun megalomano zentzugabean (mania), larritasun goiztiarraren menean sortutako sinbolizazioaren porrotari darion noraezean (oldarkortasuna, hiperzinesia). Betiere, benetako errealitate gogorra saihestearren, ihesean.
Tratamenduaren helburua saihestutako errealitatearenganako itzulbidea eraikitzea da. Tratamenduaren teknika oro baztertutako potentzialtasunaren berreskuratzean saiatu beharko da, oraindik ez denak sortutako izua menperatzen lagundu beharko du, iluntasunetik argira daraman orientabideak aurkitzea erraztu beharko du. Hau da, eguneko errealitate gordinean oinarrituz,  itxaropena lantzen berrikastea izanen da tratamenduaren xedea.
Ziurtasunaren egarria (neurosia):

Oraindik ez denak, norberaren ahaltasunarenganako mesfidantzak, etortzeko dagoenaren ezjakintasunak ziurtasunik gabeko egoera elikatzen dute. Osasuna, ziurtasunik gabeko egoera jasanez, etortzeke dagoenari bere buruarekin fidatuz aurre egitean datza.
Jokabide horretarako beharrezko irmotasunak, maiz, herren egiten du eta subjektua aldez aurretik ziurtasuna bermatuko dionaren bilaketa neketsuan murgiltzen da. Hor jaiotzen dira neurosiaren esparruko sintomak: larritasun edo antsietate egoerak, fobiak, obsesioak eta abar. Euren helburua, funtsean, ezezaguna, etortzeko dagoena, ezjakina ziurtatzea da, gerokoa aldez aurretik kontrolpean edukitzea da. Ziurtatze hori guztiz ezinezkoa denez, subjektua behin eta berriz sintomara itzultzen da, portaera akigarri batean, biharkoa gaurkotzeko ahalegin ustelean (antsietatea), ez denarekiko izua ekidite ahaleginean (fobia), babesa ziurtatuko dion egiaztatze errepikakor amaigabe mingarrian (obsesioa).
Itxaroten ikastea izango da tratamenduaren egitasmoa. Itxarotea ziur ez dagoenaren, ez denaren eta etortzeke dagoenaren aurrean bere buruarekiko ahaltasun edo potentzialtasunaren baikortasunean jokatzea baita, egunero etorkizuna eraikiz.. Itxaropena orainaldikoa da eta gaur egiaztatzen da. Tratamenduaren etsai gaiztoena antzinakoek “prokrastinazioa” deiturikoa , hau da “biharkotzea”  da (ekintza denboran atzera botatzeko, geroratzeko, “biharko uzteko” joera patologikoa).
Amaiera:

Ahulezian, ziurtasun ezean, ezjakintasunean ernaltzen den paradoxa da itxaropena. Eta bi oinarri dauzka, errealitatearen kontzientzia bata eta potentzialtasuna edo ahaltasuna bestea. Bi oinarriok itsasten diote ahuleziaz gaindiko indarra, ziurtasun ezaren jasanean elikatutako bermea eta zalantzaren liseriketan egituratutako jakituria.
Itxaropenaren iharduerari darion mental osasunaren eredu edota paradigma bat aipatzekotan, geure euskal kulturan hain garrantzitsua den bertsolariarena izango litzateke. Hor dago bertsolaria jendetzaren aurrean, urduri, txiki; ez daki zer nolako gaia aginduko dioten; ez daki zein doinu erabiliko duen; ziurtasun  izpirik, euskarririk gabe, erabateko bakardadean, argiz jositako eszenategiak edo enparantzak murgilarazten duen ilunean. Bere txikitasunean, urduritasunean, iluntasunean dakien gauza bakarra hauxe da: bertsoa osatzeko potentzialtasuna, ahaltasuna.
Bat batean, orain, aldez aurretiko ziurtasunik gabe, bertsoa osatuko du, agian poto eta guzti. Horra hor itxaropenaren ariketa: gaur, hemen, potentzialtasunaren kontzientzian eta fidantzan oinarrituz, etorkizuna eraikitzen. Utopia zehatza.

